
Na osnovu člana 16. Zakona o upravi ("Službeni glasnik BiH", br. 32/02 i 102/09) i Zaključka 

Doma naroda Parlamentarne skupštine Bosne i Hercegovine broj: 02-50-1-16-25/09 od 

05.02.2009. godine a vezano za čl. 4. i 5. Zakona o zaštiti i dobrobiti životinja ("Službeni 

glasnik BiH", broj 25/09), direktor Ureda za veterinarstvo Bosne i Hercegovine donosi  

 

 

PRAVILNIK  

O TRADICIONALNOM SPORTSKOM NADMETANJU BIKOVA  

 

 

Član 1. 

(Predmet)  

 

Ovim Pravilnikom, u cilju zaštite i dobrobiti životinja, propisuju se uslovi pod kojima se mogu 

organizirati i održavati tradicionalna sportska nadmetanja bikova u pogledu načina 

organiziranja, zdravstvenog stanja, dobi i kondicije bikova, veterinarsko-zdravstvenog reda kod 

nadmetanja bikova, zaštite ljudi prilikom nadmetanja bikova i zaštite dobrobiti bikova.  

 

Član 2. 

(Definicije)  

 

U ovom Pravilniku pojedini pojmovi imaju slijedeće značenje:  

a) tradicionalno sportsko nadmetanje bikova (u daljnjem tekstu: nadmetanje) je nadmetanje 

bikova pri kojem dolazi do kontakta između bikova s ciljem odmjeravanja njihove kondicione 

spremnosti;  

b) organizator nadmetanja (u daljnjem tekstu: organizator) je pravno ili fizičko lice koje je 

odgovorno za organizaciju nadmetanja bikova u smislu osiguravanja svih potrebnih preduslova 

za održavanje nadmetanja;  

c) nadmetali{te (objekt ili teren) je ograđeni prostor na kojem se vrši nadmetanje između najviše 

dva bika istovremeno;  

d) organi reda su pripadnici Ministarstva unutrašnjih poslova Federacije Bosne i Hercegovine 

i Republike Srpske;  

e) redari su lica koja angažira organizator u svrhu zaštite posjetitelja;  

f) veterinarski inspektor je zaposleni Uprave za inspekcijske poslove Federacije Bosne i 

Hercegovine, Republičke uprave za inspekcijske poslove Republike Srpske i Inspektorata 

Brčko Distrikta Bosne i Hercegovine;  

g) svjedodžba o zdravstvenom stanju životinja je javna isprava koja sadrži podatke o vlasniku 

životinje, identitetu životinje (obaveznoj oznaci), porijeklu i zdravstvenom stanju i garantira da 

su životinje na koje se odnosi obuhvaćene provedbom naređenih mjera propisanih na osnovu 

člana 10. tačke 7. Zakona o veterinarstvu u Bosni i Hercegovini. ("Službeni glasnik BiH", broj 

34/02);  

h) starosna dob bikova je najmanja starosna dob od kada bikovi mogu učestvovati u 

nadmetanju;  

i) kondicija je trenutno psiho-fizičko stanje pripremljenih grla za nadmetanje.  

 

 

 

 

 

 



Član 3. 

(Veterinarsko-zdravstveni red) 

 

U smislu ovog Pravilnika, pod pojmom veterinarsko-zdravstveni red podrazumijeva se 

osiguranje prostora određenog za nadmetanje bikova od nenadziranog ulaska i izlaska ljudi i 

životinja, te osiguranje optimalnih uslova za zaštitu dobrobiti bikova.  

 

Član 4. 

(Obaveze organizatora prije nadmetanja)  

 

(1) Organizator je dužan prije nadmetanja osigurati veterinarsko-zdravstvenu 

saglasnost/dozvolu za održavanje nadmetanja, te osigurati veterinarsko-zdravstvenu kontrolu i 

nadzor veterinarske inspekcije tokom nadmetanja u skladu s pozitivnim zakonskim propisima 

u Bosni i Hercegovini.  

(2) Organizator je dužan osigurati zaštitu posjetitelja i u tu svrhu osigurati redarsku službu.  

 

Član 5. 

(Dokumenti o identifikaciji)  

 

Svaka životinja koja učestvuje u nadmetanju mora biti obilježena u skladu s propisima o 

obilježavanju životinja u Bosni i Hercegovini i posjedovati propisanu veterinarsku 

dokumentaciju.  

 

Član 6. 

(Starosna dob)  

 

U nadmetanju nemogu učestvovati bikovi čija je starosna dob manja od tri godine.  

 

Član 7. 

(Veličina prostora za nadmetanje)  

 

Prostor u kome se bikovi nadmeću mora biti najmanje površine 1 200 m², ograđen ogradom 

visine najmanje 1,60 m.  

 

Član 8. 

(Smještaj životinja prije nadmetanja)  

 

(1) Organizator je dužan osigurati natkriveni prostor za smještaj bikova prije nadmetanja u 

svrhu zaštite bikova od vremenskih uslova.  

(2) Bikovi trebaju biti smješteni u dovoljno prostrane boksove, odijeljeni jedan od drugog 

čvrstim pregradama i vezani.  

(3) Za vrijeme boravka u boksovima bikovima mora biti osigurano napajanje.  

(4) Prostor za smještaj treba biti udaljen od nadmetališta 50 m, smješten tako da bikovi ne vide 

prostor nadmetališta i osiguran ograđeni koridor kojim će se bikovi provoditi do nadmetališta.  

 

 

 

 

 



Član 9. 

(Kategorije bikova za nadmetanje)  

 

(1) U svrhu osiguranja dobrobiti organizator je dužan organizirati nadmetanje prema slijedećim 

kategorijama:  

a) laka kategorija od 550 kg do 650 kg;  

b) srednja kategorija od 650 kg do 800 kg;  

c) teška kategorija od 800 kg - naviše.  

(2) Strogo je zabranjeno nadmetanje bikova između različitih kategorija.  

 

Član 10. 

(Osiguranje dobrobiti životinja)  

 

Organizator nadmetanja dužan je osigurati zaštitu dobrobiti bikova u smislu da se nadmetanje 

odigrava bez:  

a) prisiljavanja životinja na neprirodno ponašanje;  

b) oštrenja rogova životinji (najmanja debljina roga 10 mm);  

c) kalemljenja rogova;  

d) huškanja na borbu;  

e) primjene mjera na životinji koje uzrokuju znatne bolove, patnje ili ozljede;  

f) davanja životinjama sredstva za doping.  

 

Član 11. 

(Stupanje na snagu)  

 

Ovaj Pravilnik stupa na snagu danom donošenja i objavljuje se u "Službenom glasniku BiH".  

